Како до подобар интернет за сите (1) 

Најголема пречка за обезбедување на поголема конкуренција се мрежите до крајните корисници. Цената за нивна изградба надминува 1/2 од вкупната инвестиција потребна за да се нуди интернет. Во моментов единствено АД Македонски телекомуникации имаат комерцијална мрежа која ја покрива цела Македонија и во вид на телефонски приклучоци стигнува до скоро секој објект. Тоа ги става во нефер предност пред останатите провајдери, кои тешко можат да го преземат ризикот да градат паралелна мрежа, во услови кога АД Македонски телекомуникации може во секое време да ги намали напумпаните цени и да им ја направи инвестицијата неисплатлива.

Затоа се бара либерализација на постојната локална мрежа на Телеком (Local Loop Unbundling), што значи дека секој оператор ќе може да нуди услуги преку нивната бакарната мрежа - за одреден надомест кој е фер и еднаков за сите.

За да се случи ова треба Агенцијата за електронски комуникации да изготви соодветен правилник и да го притисне Телеком да објави фер услови и цени за користење на нивната локална мрежа. 

Хрватска Vs. Deutsche Telekom 

Хрватското искуство е интересно за нас. Либерализацијата на локалната мрежа на хрватскиот телеком (ХТ) законски требаше да почне со почетокот на годината. Но нивната Агенција за телекомуникации задоцни, па го донесе правилникот за пристап кон локалната јамка во април 2005. После развлекување од дополнителни 6 месеци, на 20 октомври 2005, Aгенцијата за телекомуникации донесе одлука да ја корегира референтната понуда на ХТ. Со тоа ги намали за 32% месечните цени кои новите оператори ќе мора да ги плаќат за пристап до телефонските приклучоци (од 10 евра колку што барал ХТ, на околу 7 евра по приклучок).

Еден од нивните провајдери - Х1 - дури најави и АДСЛ2+:

„Одлуката на Агенцијата овозможува и Х1 да ја воведе на хрватскиот пазар најсовремената телекомуникациска услуга – Triple play. Користејќи ја ADSL2 + технологијата граѓаните кон средината на следната година, по единствена цена  ќе добијат – телефонски услуги, четириесетина ТВ програми и пристап на интернет, чијашто брзина е неколкукратно поголема од моментално присутните на пазарот и достигнува и до 24 Мb/s.“

Ова е планирано во соработка со Самсунг, кој имаше и еден предлог за broadband, VoIP и ТВ преку мрежата на ЕСМ, но македонската Влада го одби.

За разлика од кај нас, во Хрватска и претходно имаше препродавачи на АДСЛ услугите на ХТ, но другите оператори тоа го правеа како привремено решение за да стекнат корисници се додека не се разврзе локалната јамка, што фактички се случи во ноември 2005. На Хрватите им требаа 10 месеци за ефективно либерализација на локалната мрежа. Кај нас сите документи за овој процес требаше да се донесат до 5-ти септември, но тоа не е направено. 
Како до подобар интернет (2)

Другото решение, покрај либерализацијата на мрежата на АД Македонски телекомуникации, е изградба и користење на алтернативни мрежи (кабелски телевизии, безжични решенија, broadband преку кабли за струја). Во двата случаи се очекува зголемената конкуренција да ги смали цените и да ги подобри услугите.

Алтернативните мрежи веќе постојат со развојот на кабелските телевизии, но проблемот е што не ја опфаќаат цела Македонија, само дел од нив можат да нудат интернет, а уште помалку можат да нудат интернет со задоволителен квалитет. Безжичната мрежа на ОнНет крена многу врева, но засега функционира нелегално (http://freeopenair.blogspot.com/), а ретко кој очекува многу од дуопол. Веќе се виде на примерот на Мобимак и Космофон дека тоа не носи значајни подобрувања.

Најинтересна можност за брз пад на цените предлагаат неколку луѓе од Арпанет - бесплатен wi-fi интернет. Капацитетот би бил мал, но сосема доволно за во одреден период да ги размрда провајдерите - и со цени и со квалитет.

За тоа да се оствари, Агенцијата за електронски комуникации треба да изврши распределба на комерцијални фрекфенции и да ги спречи злоупотребите на фрекфенцискиот спектар.

